
Patxi Ruiz Asegarceko pilotaria 

Etzi hamar urte beteko dira debuta egin zuenetik, eta atzera begira jarri da, lehen partidaraino. Buruz buruko txapela irabazitakoa da, baina ez dago pozik bere kirol ibilbidearekin, ez duelako lortu jende askok berarengandik espero zuen hainbeste. 

«Oso gutxitan gozatu dut pilotan jokatzen» 

Imanol Magro Zuasti 

Goiza hotza da Zuastin, golf zelaiaren alboan. Bertara bildua da Patxi Ruiz (Lizarra, 1980), neskalagunarekin, baina bere nahia Urritzan etxea eraikitzea da. Bizkarreko minak urduritzen du, diskoko herniak berriz ere sustoa eman baitzion aurreko astean. Profesional mailako debutaren hamargarren urteurrena du etzi, baina abailduta dago, barreak ez dio ezkutatzen tristura. 

Lehenbizi, zer moduz duzu hernia? 

Izorratuta nago. Hiru egin ditut ohean, hanturaren aurkako botikak hartuz. Hernia txikia da, baina, medikuak esaten didanez, nire kasua nahiko larria da, bizkarrezurreko azpialdeko ornoetan likido gutxi dudalako. Bizitza arrunterako ez nuke arazorik izango; baina, gogor entrenatu behar dudanez, min handia egiten dit. Ez dakit zein den bidea, tratamenduren bat, masajeak, ariketak, ebakuntza... Nik, behintzat, horrela ezin dut jarraitu. 

Lur jota ikusten zaitut. 

Joan den ostegunekoa aurtengo hirugarrena kolpea izan da. Tolosan ari nintzen entrenatzen, eta bertan gelditu nintzen, ziplo, lurretik altxatu ezinik. Ezin naiz gogor entrenatu, eta lur jota nago, psikologikoki abailduta. 

Etzi, hamar urte debuta egin zenuela. Beterano hots egin al zaitzaket? 

Dagoeneko bai, urte asko dira eta pilotazaleak ondo ezagutzen nau. 

Gogoratzen al zinen? 

Banekien aurten zirela hamar, baina ez nekien eguna. Zuk gogoratu zenidan, elkarrizketa eskatzean. Oso bizkor pasatu dira, pilotan dena pasatzen da bizkor. 

Nola oroitzen duzu debuta? 

Ilusioa handia nuen, eta oso urduri nengoen. Munduko txapeldun izan berri nintzen Mexikon. Nagore eta biok Agirre eta Arretxeren aurka galdu genuen. Agirrek partida bikaina jokatu zuen. Ondo dut gogoan egun hura. 

Zure debutak oihartzun handia sortu zuen, eta enpresak ere puztu zuen. Zalaparta horrek kalte egin al zizun? 

Baietz uste dut, horrek guztiak ez zidan mesederik egin. Beloki bezain handia izango nintzela zioten, ez dakit zenbat txapel irabaziko nituela... Garai haietan Belokirekin buruz buru entrenatu eta pare bat aldiz irabazi nion. Nik 18 urte nituen, eta ospeak txunditu egin ninduen, baina orain ez nuke berriz egingo. Beste edozeinek bezala debutatuko nuke, hirugarren partidetatik hasi eta gora begira. Hamar urte pasatu dira eta ia ez da ezer bete, oso gauza gutxi irabazi ditut. 

Atzera begiratu eta zer-nolako balantzea egiten duzu. 
Txarra. Debutatu nuenetik jendeak, enpresak eta pilotazaleek asko espero izan zuten nigandik eta ez ditut bete aurreikuspenak. Oso zorte txarra izan dut, lesio asko izan ditut, partida jakin batzuetako arazoak: atxikiak, traba egiteak... baina horren guztiaren gainetik dago nik ez dudala nahiko nukeen mailarik eman, hein handi batean urduritasunarengatik. 

Bi final eta txapel bat gutxi al dira? 

Nigandik espero zenarekin alderatuta, gutxi dira. Ni behin izan nintzen buruz buruko txapeldun, eta hori dena da pilotari batentzat. Baina nik final gehiagotan egoteko aukera izan dut, eta ez dut baliatu. 

Gauzak argi esaten dituzu. 
Nik zintzo hitz egiten dut, eta ulertzen dut jende askok eta enpresak nigan zituen itxaropenak galdu izana. Azken urte hau nire bizitzako txarrena izan da: eskuko eta bizkarreko minak, arazo pertsonalak... Oso gogorra izan da. 

Abailduta zaude. 

Triste, lur jota... Nik gauzak ondo egin nahi ditut, gogor entrenatzen naiz, neure burua zaintzen dut... baina ez zait ezer irteten. 

Nola gogoratzen duzu buruz buruko txapela irabazi zenuenekoa? 
Betiko ametsa zen, eta txapeldun izan arren, txapela ez zela nirea zirudien. Nik duintasun osoz irabazi nuen, Belokiri, Barriolari, Eugiri eta Olaizola II.ari irabazita. Finaleko aurkaria min hartuta egon arren, berak irabaz zezakeela uste zuen. Horregatik jokatu zuen, eta apustuak ere alde zituen: 100-30i. Nik merezimendu osoz irabazi nuen, eta, halere, jendeak oraindik ere ez du erabat onartzen, eta min ematen dit. 

Zein izan da zure ibilbideko unerik politena? Eta zein latzena? 

Kirol mailan, partida inoiz buka ez dadin nahi duzun egun hori duela bi urteko sanmateoetan bizi izan nuen, Bengoetxearekin, torneoko finalerdietan, Titin eta Goñi III.ari 22-21 irabazi genienean. Eta gero, noski, buruz buruko finala; zorion malkoak bota nituen. Eta txarrena? Txarrak asko izan ditut eta ez dakit zein aukeratu. Aurtengo Donostiako Torneoko finala egun gogorra izan zen, hernia itzuli zenean. 

Askotan entzun al duzu hobeto joka zenezakeela? 
Askotan esan didate, eta nik ere badakit hori, baina ez dut lortu, eta nik bezala buruari buelta asko ematen dizkion jenderentzat oso gogorra da. 

Beti egotzi dizute buruz ahula zarela. 
Hala naizelako, oso urduria betidanik, umetatik. Oroitzapen asko ditut halakoak. Bakoitza den bezalakoa da, eta, egia esan, nik oso gutxitan gozatu dut pilotalekuan. Partida gutxi izan dira gustura jokatu ditudanak. 

Edozeinek esango luke ez zaizula gustatzen pilotan jokatzea. 

Aurten uste hori ere kolokan jartzera iritsi naiz, benetan. Ia jokatzea ez gustatzeraino. Apurka ilusioa berreskuratzen ari naiz orain, baina zaila da: eskuko arazoak, hernia... Badago halako egoerei buelta erraz ematen dionik, baina nik ez, eta jende guztiak ikusten du ez dudala nire maila ematen. Azkenean larrimina sortzen zaizu, ez duzu lorik egiten, ez duzu gozatzen, ez zaizu ezer irteten... Eta, pertsonaia publikoa zarenez, denetarik entzuten duzu, tankera guztiko kritikak, eta larrimin ikaragarria pilatzen da. 

Beste pilotariekin hitz egiten al duzu gaiari buruz? Barriolak ere buelta eman zion antzeko egoerari. 
Berarekin hitz egin izan dut. Barriolarena mirestekoa da, eta ziur nire egoera berak bizi izan zuenarekin alderatuta hutsaren hurrengo dela. Bera eredu ona da, orain bera delako pilotari onena, baina niri berari baino gehiago kostatzen ari zait. Berak orain asko gozatzen du, eta benetan miresten dut. 

Lesio asko izan dituzu, gutxik adina, baina zergatik? 

Denetarik izan dut: eskuko arazoak, sorbaldakoak, bizkarrekoak... Ez dakit zehazki zergatik den. Nik arlo fisikoa izugarri landu nuen gaztetan, pisuak-eta altxatuz, eta, agian, horren ordaina etorri zait orain. 25 urteak bete arte ez nuen arazorik, baina hortik aurrera denak batera etorri ziren. 

Orain zara ailegatzekoa atzelarien adinik onenera. Lan berezitua egiteko, ez al duzu zerbaiti muzin egitea pentsatu? Lau t'erdikoari, adibidez? 

Nik ez dut uste zaharra naizenik, 28 urte ditut, eta hor dut ilusioa, eta zerbait handia egitea espero dut oraindik. Askotan hitz egin dut enpresarekin, baina nik ulertzen dut txapelketetan egon beharra dagoela. Jokatu beharko ez nituen partida garrantzitsu asko jokatu ditut. Eta lau t'erdikoarena? Niri asko gustatzen zait lau t'erdian jokatzea. 

Noiz arte jokatzeko asmoa duzu? 

Orain ezin dizut esan. Etorkizuna beltz ikusten dut, bizkarrarengatik. Baina, tira, argi utzi nahi dut ni oso ezkorra naizela eta, medikuek esaten didatenez, urte luzez jokatu ahal izango dut oraindik. 

